
«УНІВЕРСІТЭТ – ЗА ЧЫСТЫ ГОРАД»
«Жадаеш зрабіць свет лепш – рас-

пачні з сябе», – абвяшчае ўсходняя

мудрасць. «З сябе, або з таго, што наво-

кал цябе», – дадалі студэнты ГрДУ і 8

кастрычніка ажыццявілі дадзенае

сцверджанне .У гэты дзень яны правялі

акцыю «Універсітэт –  за чысты горад».

У ёй прынялі ўдзел каля ста пяцідзе-

сяці студэнтаў розных факультэтаў.

У дзесяць гадзінаў раніцы студэнты,
якія «ўзброіліся» працоўнымі пальчат-
камі і пакетамі для смецця, выйшлі ва
ўрочышча Пышкі. Акрамя таго, у гэты
ж час частка студэнтаў прыбірала  ля
заапарка. На працягу дзвюх гадзінаў
дбайна збіралі смецце, якое, на жаль,
з’яўляецца неад’емным элементам
жыццядзейнасці вялікага горада. Кож-
ная паперка, недакурак, піўная бутэль-
ка і іншыя адходы былі сабраныя ру-
камі студэнтаў. Затым мяхі са смеццем,
якіх набралася больш за дзве сотні,
пагрузілі ў спецыяльную машыну.
Горы сабранага смецця ўражвалі, таму
ўсе студэнты засталіся задаволеныя
зробленай працай. Ніхто не шкадаваў
аб затрачаным часе, бо прыбіралі з за-
давальненнем.

Арганізатарамі гэтай акцыі з’яўля-
ліся экалагічны валанцёрскі рух «Pro
Nobis» факультэта біялогіі і экалогіі,
пярвічная арганізацыя БРСМ універс-
ітэта, студэнцкі прафкам і студэнцкае
самакіраванне. Непасрэдна кіравалі
акцыяй студэнт 5 курса факультэта
біялогіі і экологіі Віктар Валько, а так-
сама Кергет Ігар і Косараў Віктар. Ля
заапарка за старэйшага быў Гецэвіч Ан-
дрэй.

Трэба сказаць, што валанцёры з руху
«Pro Nobis» праводзяць такія акцыі рэ-
гулярна вось ужо два гады. Кожную

восень студэнты прыбіраюць тэрыто-
рыю ля Барыса-Глебскай царквы.
Віктар Валько расказаў, што плануец-
ца ўборка берагоў ракі Нёман. А па-

Навіны адным радком

Напярэдадні Восеньскіх Дзядоў, 26
кастрычніка,  Pro Nobis разам з мала-
дым ваенным факультэтам ладзілі ак-
цыю «Святое месца – чыстае месца»,
прыбіралі могілкі, што на вуліцы Ан-
тонава. Нягледзячы на аб’явы, якія
былі развешаныя на ўсіх факультэтах,
ахвотнікаў дапамагчы, на жаль, не
было. Непасрэдна на месцы выра-
шылі, што Pro Nobis будзе працаваць
на каталіцкіх, а хлопцы з ваеннага

Колькасць студэнтаў з біяфаку сярод іншых факультэтаў адпавядала памерам
нашага плакату

колькі  ў апошнім мерапрыемстве пры-
няла ўдзел вялікая колькасць студэн-
таў, то, лічыць Віктар, можна надаць
такім акцыям саперніцкі характар.
Падзякай удзельнікам стане экскурсія
ў Брэст і Белавежскую пушчу. Гэта, вя-
дома, прываблівае. Але, думаецца, што
студэнты ўдзельнічаюць у такой спра-
ве не дзеля выгоды, бо яны ж – добра-
ахвотнікі. Самае жаданае для іх – пад-
зяка гараджан, якія прыйшлі ў чысты
лес. Лес, у якім не страшна за ма-
ленькіх дзяцей. Бо яны будуць гуляць
не з аскепкамі шкла, а з прыгожым
восеньскім лісцем.

Насця Рахматуліна,

студэнтка 3 курса філалагічнага факультэта

факультэта –  на праваслаўных могі-
лках. Прыбіралі тры гадзіны. На ся-
рэдзіне работы да экаваланцёраў прый-
шоў ксёндз, шчыра падзякаваў і пада-
рыў на памяць календарыкі.

Трохі стомленыя, выпацканыя, але
вельмі задаволеныя рушылі дамоў. У
халодны восеньскі дзень у душах сту-
дэнтаў было цёпла і спакойна. Мы
помнім.

Той, хто насіў лісце

Універсітэт і Pro Nobis – разам у плённай карыснай справе

Падарожжа
да даўніны

Pro Nobis скончыў цыкл падарож-

жаў, мэтай якіх было выяўленне і ўлік

старажытных дрэваў на Гродзеншчы-

не. Першыя спробы былі зроблены намі

яшчэ ў мінулым годзе, калі прыйшла

гэтая ідэя. І першым пунктам была вёс-

ка Пагараны, дзе знаходзіцца навуко-

вая база факультэта, таму былі вядо-

мыя звесткі аб старой таполі, што рас-

це непадалёк. Гэтыя звесткі ласкава пе-

радаў нам зараз ужо доктар біялагіч-

ных навук Созінаў Алег Віктаравіч, які

расказаў і яшчэ аб адным месцы зна-

ходжання старых дрэваў – Каменнай

Русоце. Адсюль вырасла ідэя распраца-

ваць маршрут, па якім мы і паехалі

разам з першакурснікамі, што мелі жа-

данне скласці нам кампанію. Карыста-

ючыся выпадкам, яшчэ раз выказваем

удзячнасць бацькам Бойка Маргарыты

і Русілка Юліі за два цудоўных сродка

перамяшчэння.

У гэтым годзе з пасталеўшымі сту-
дэнтамі ўжо 2 курса, а таксама не-
шматлікімі прадстаўнікамі 4, дзякую-
чы адміністрацыі універсітэта і самак-
іраванню, а таксама нашай настойлі-
васці, мы атрымалі магчымасць аб’-
ездзіць увесь раён на хуткай белай “га-
зэлі”. Беглі наперад гасцінцы і сцежкі,
нас сустракалі вёскі – Казіміраўка, Ба-
гушоўка, Гумбачы, Цыдавічы, Падла-
бенне, Канюхі, Свяцк, Зарачанка, Каў-
пакі, Горніца... Найчасцей прыціша-
ныя, маркотныя, амаль спусцелыя.
Людзі паз’язджалі з вёсак – хто ў больш
людныя мястэчкі, а хто і ў Гродна.
Толькі дрэвы нікуды не перабраліся –
дзе ўзышлі, там і састарэлі, там і жы-
вуць – СТАРАЖЫТНЫЯ.

Нашай канчатковай мэтай з’яўля-
ецца стварэнне альманаха “Старажыт-
ныя дрэвы Гродзеншчыны”, дзе будуць
змешчаны звесткі аб такіх дрэвах, што
ўжо, ці яшчэ патэнцыйна, могуць стаць
помнікамі прыроды. Гэтай справе на-
дае значнасці тое, што, па-першае, пас-

ля атрымання статусу помніка прыро-
ды дрэва трапляе пад ахову дзяржавы,
а па-другое, – на Гродзеншчыне сярод
ужо існуючых помнікаў прыроды, не
ўлічваючы парку ў Свяцку, няма нівод-
нага дрэва. Для таго, каб надаць дрэву
такі статус, трэба выканаць вялікі аб-
’ём работы, і наш альманах будзе дапа-
могай таму, хто возьмецца за гэтую
карысную і добрую справу.

А дрэваў, якім больш за 100-200 год,
мы знайшлі без мала 30. Гэта найчас-
цей таполі, што сягаюць 20-40 метраў у
вышыню, а каб абхапіць іхнія строй-
ныя станы, трэба мець рукі даўжынёй
4-5 метры. Былі таксама ліпы і клёны.
Волаты-дубы, мабыць, больш утульна
адчуваюць сябе на поўдні – на Палессі,
бо на нашай паўночнай зямлі іх няш-
мат. Сустракаюцца старыя дрэвы, у ас-
ноўным, у вёсках – там, дзе спрадвеку
жыў чалавек на Беларусі і, мабыць,

калісьці менавіта ягоная руплівая рука
дала ім жыццё. Таму і захаваліся, што
жылі сярод вясковых людзей, а не ў
лесе, дзе, хутчэй за ўсё, напаткала б на-
рыхтовачная піла...

Шмат ужо намі зроблена, але да за-
канчэння працы яшчэ вельмі далёка.
Дасць Бог, альманах будзе выдадзены.
На ягоных старонках будуць красаваць
раскідзістыя, статныя прыгажуні і во-
латы, якія маюць звацца ПОМНІКАМІ
прыроды. Каб нагадваць людзям, што
век іхні не такі ўжо доўгі, але за імі
прыйдуць нашчадкі, для якіх трэба
захаваць прыгажосць. Захаваць гэтую
даўніну, каб ПАМЯТАЛІ, што і людскі
род вечны, што ён глыбока ў гэтай
зямлі, што ён на ёй назаўсёды, бо дае
маладыя парасткі, як гэтыя дрэвы, што
вучаць не пакідаць зямлю, на якой
узышлі і ўзгадаваліся.

Pro Nobis

Падарожжа
да даўніны

Гэтая ліпа мае 4,55 метры ў абхваце

Што робіцца на факультэце

Набалелыя пытанні
Калi вучышся (цi працуеш) дзе-не-

будзь, то не могуць не ўзнiкаць

пытаннi, якiя  тычацца ўмоў навучан-

ня (працы). Маецца на ўвазе, калi гэ-

тыя ўмовы, на самой справе, пакiдаюць

жадаць лепшага. Не сталі выключэн-

нем і студэнты нашага факультэта, якія

ўжо даўно абмяркоўваюць праблемы

штодзённыя. Але набалелыя пытаннi

задаюцца адно аднаму i не выходзяць

за межы студэнцкага калектыву. «PN»

вырашыў набрацца смеласцi i расшы-

рыць гэтыя межы: сабраць усе

пытаннi, якiя iснуюць у студэнцкiм

асяроддзі розных курсаў, i задаць iх

людзям, што ведаюць нашмат больш

за студэнтаў, i якiя могуць вырашыць

гэтыя пытаннi, даць на iх дасканалы i

канкрэтны адказ.

Прааналізаваўшы пытаннi, якія

цікавілі студэнтаў, мы ўбачылі, што

найбольш часта сустракаецца наступ-

нае: “Чаму не зробяць пяцiдзёнку?”; на

другiм месцы – пытаннi па раскладу

заняткаў, а на трэцiм – пра рамонт. Аб

усім, што хвалюе студэнтаў, мы

спыталi намесніка дэкана Карэўскага

Аляксандра Яўгеньевiча, якому і давя-

лося трымаць удар “пытальнага” шква-

лу. Атрымаўся наступны дыялог.

 – Колькi ў  гэтым годзе “навабран-

цаў” прыйшло на наш факультэт?

А.Я.: У 2005 годзе паступiла 97 чала-
век, з iх 47 – на платнае навучанне (10
бiёлагаў i 37 эколагаў).

 – Іншагароднiх студэнтаў не адразу

забяспечваюць iнтэрнатам. У чым пры-

чына?

А.Я.: Трэба сказаць, што набор сту-
дэнтаў павялiчваецца, а месцаў у
iнтэрнаце больш не становiцца. Але
ўжо на трэцiм курсе ўсе, хто мае такую
патрэбу, атрымоўваюць там пакой.
Магчыма, сiтуацыя палепшыцца пас-
ля ўвядзення ў эксплуатацыю новага
будынку iнтэрната, якi цяпер будуец-
ца на Дзевятоўцы.

 – Чаму студэнтам, якiя жывуць на

кватэрах, выплачваецца толькi пяць

тысяч рублёў пры тым, што зняць ква-

тэру на месяц зараз каштуе 25-30 у.а.?

А.Я.: Гэтае пытанне не да мяне. Па-

меры выплат не залежаць ад факуль-
тэта.

 – Цi пералiчваюцца на факультэт

якiя-небудзь грошы з тых, што плацяць

за навучанне студэнты-платнiкi?

А.Я.: Большая частка з іх пера-
лiчваецца ў Цэнтральны фонд. Пэўную
колькасць грошай, канешне, атрымо-
ўвае факультэт. Яны выкарыстоўваюц-
ца ў якасці аплаты працы выкладчы-

Карэўскі Аляксандр Яўгеньевіч

Нарадзіўся 17 сакавіка 1975 года. У 1997 скончыў факультэт біялогіі і экалогіі.
Адразу ж паступіў у аспірантуру па спецыяльнасці мікрабіялогія. Пасля яе
заканчэння ў 2000 годзе, працаваў старэйшым выкладчыкам кафедры экалогіі.
У студзені 2004 года абараніў дысертацыю і стаў кандыдатам біялагічных навук па
спецыяльнасці экалогія. З кастрычніка 2004 намеснік дэкана факультэта біялогіі і
экалогіі. Жанаты, мае сына.

       Інтэрв`ю

каў; камандзiровачных сродкаў (у ме-
жах Беларусi); сродкаў на рамонт аў-
дыторый, тэлефонную сувязь, матэры-
яльную дапамогу студэнтам; ад іх адл-
ічваюцца грошы, што  прызначаны для
прэміравання студэнтаў.

 – На практычных занятках выка-

рыстоўваецца шмат рэактываў. Якія

сродкі выдзяляюцца на іх набыццё?

Якія крыніцы?

А.Я.: У дадзены момант рэактываў
на факультэце хапае. Яны вельмi
дарагiя, пастаўляюць iх, пры патрэбе,
фiрмы з Мiнска i Гомеля.

 – Цi закупляюцца зараз якiя-не-

будзь заалагічныя ці батанічныя

калекцыi i абсталяванне?

А.Я.: Калекцыi зараз не закупляюц-
ца, а абсталяванне абнаўляецца. На-
вогул, абсталявання для рэалiзацыi
навучальнага працэсу дастаткова. Што
датычыцца выканання навуковай пра-
цы ў сусветным маштабе, то неабход-
нага абсталявання ў нас, на жаль, няма.

 – Рамонт якiх памяшканняў пла-

нуецца правесці? І, галоўнае, цi будуць

адрамантаваны падвальныя аўдыто-

рыі?

А.Я.: Рамонт памяшканняў
праходзiць пры фiнансаваннi Цэнт-
ральнага фонду. Ён ажыццяўляецца на
ўсіх факультэтах, у парадку найболь-
шай неабходнасці. На працягу года
можна адрамантаваць не больш за 1-2
аўдыторыі. Наконт падвальных па-
мяшканняў нiчога не магу сказаць дак-
ладна.

 – Цi запланаваны якiя-небудзь ме-

рапрыемствы на факультэце?

А.Я.: Хутка будзе конкурс “Каханне
з першага курса”, а вясной плануецца
правесцi экалагiчную канферэнцыю.

 – Чаму прыпынілі арганізацыю

экскурсiй ад факультэта?

А.Я.: Экскурсii рабіліся ў межах кур-
са “Гісторыя культуры Беларусi”. На-
вогул, усё залежыць ад студэнтаў. Калi
яны хочуць групай паехаць куды-не-
будзь, то могуць звярнуцца да курата-
ра. Галоўнае – iніцыятыва саміх сту-
дэнтаў.

 – Цi плануецца падключэнне да

сеткі Iнтэрнэту другога паверха ў

iнтэрнаце №2 (па вул. Даватара,27)?

А.Я.: На гэтае пытанне не магу адка-

заць канкрэтна, трэба звярнуцца да дэ-
кана Мінюк Галiны Ягораўны.

 – Ходзяць чуткі, што факультэт

выкупiў кафэ, якое будзе пераабсталя-

вана ў сталовую. Чаму няма перапын-

ку на абед?

А.Я.: Наконт кафэ – гэта толькі
чуткі. Перапынку на абед няма ва ўсім
універсітэце. Калі яго ўвесці толькі ў
нас, то выкладчыкі з іншых факультэ-
таў павінны будуць прыстасоўвацца, а
гэта немагчыма.

 – Навошта ў раскладзе заняткаў гэ-

так многа “фортак”?

А.Я.: Каб навучальны працэс iшоў
роўна, а таксама з прычыны недахопу
аўдыторый.

 – Чаму нельга перанесцi заняткi з

суботы на iншыя днi тыдня?

А.Я.: Усё з-за таго ж недахопу аўды-
торый.

 – Часта здараецца так, што заняткi

адмяняюць толькі таму, што

аўдыторыi, у якiх яны павiнны

праводзiцца, занятыя студэнтамi

iншых курсаў або нават факультэтаў.

Чаму расклад заняткаў такі хаатычны?

А.Я.: Згодзен, расклад заняткаў трэ-
ба скарэктаваць.

 – Прабачце за такое “інтымнае”

пытанне, але на нашым факультэце,

дзе навучаюцца ў асноўным дзяўчыны,

толькi адна жаночая прыбіральня, у

якой зараз працуе адна кабiнка і тая

без святла. Як можна гэта вырашыць?

А.Я.: Гэтае пытанне да каменданта.

 – Чаму не знiжаюць памер аплаты

за навучанне, калі студэнт паспяхова

здае сесіі?

А.Я.: Гэта не зусім так. Два разы на
год збiраецца камiсiя, якая вырашае,
якiм студэнтам i якiя зніжкі можна
зрабіць. Калi сярэднi бал ад 6 i вышэй,
то магчыма памяншэнне аплаты на 25-
75 %. Напрыклад, у мінулым наву-
чальным годзе дзесяць чалавек
атрымалi зніжкі, а трох студэнтаў
перавялi на бюджэтную форму наву-
чання ( для гэтага трэба тры сесii запар
здаць з сярэднiм балам 8 i вышэй, без
пераздач).

 – Чаму трэба здаваць экзамены не

толькі па галоўных прадметах?

А.Я.: Статус унiверсiтэта прадуглед-
жвае падрыхтоўку высокаякасных

спецыялiстаў, таму і класiчныя сацы-
яльна-гуманiтарныя i прыродазнаўчыя
дысцыплiны патрабуюць кантролю
ведаў.

 – Чаму на чацвёртым курсе няма

спецыялiзацыi? Ці праўда, што будзе

скасавана абарона дыпломнай працы?

А.Я.: Па новай  навучальнай прагра-
ме спецыялiзацыя пачынаецца на пя-
тым курсе. Скасаваць абарону дыплом-
най працы магчыма, толькi калi ўвя-
дуць ступень бакалаўра (4 гады наву-
чання), а зараз, як вядома, у ВНУ ву-
чацца пяць гадоў. Абарона дыплома
абавязкова павiнна быць, бо навучан-
не ва унiверсiтэце прадугледжвае наву-
ковую працу.

 – Што на сённяшні дзень вядома аб

размеркаванні пятага курса? Цi  быў

прыняты закон аб пяцігадовым тэрмі-

не «адпрацоўкі»?

А.Я.: Усё засталося па-ранейшаму,
што-небудзь канкрэтнае па размерка-
ванню будзе вядома пазней.

Мы спадзяемся, што ў гэтай размове

Вы знайшлі адказы на свае пытанні. І

памятайце, што найчасцей, каб выра-

шыць штосьці, патрэбная і Ваша ініцы-

ятыва. Калі не задаваць пытанняў, на

іх не будуць знойдзены адказы.

Размаўляла

Раманоўская Насця

Біяфак працягвае праводзіць «ве-
чары» і наладжваць дыскатэкі як у
старыя добрыя часіны. Так, 21 каст-
рычніка, калі верыць аб’явам, мож-
на смела лічыць «Днём абароны
пінгвінаў». Абараняць пінгвінаў
вырашылі «зоркі» мясцовага гумару
і танцу. Выступалі, праўда, яшчэ і
спевакі, але зоркамі іх, чамусьці, не
называў гаманлівы канферансье.
Зала была перапоўненай так, што
нельга было дзе стаць – народ, так
бы мовіць, згаладаўся на канцэрты,
тым больш бясплатныя. Эпагеем
свята сталася дыскатэка ў восьмай
аўдыторыі за тысячу беларускіх
рублёў.

А памятаеце школу – салодкі ве-
чар, выступы непадрыхтаваных
школьнікаў, вясёлая дыскатэка ў
класе... Ідзе новае пакаленне.

Той, хто чытае аб’явы

Навіны адным радком

Прышэльцы
Нешта ў насякомых падаецца чужым

звычаям, маралі і псіхалогіі нашага

міру, быццам яно прыйшло з іншай

планеты.

Морыс Метэрлінк

Насякомыя здзіўляюць чалавека
сваёй будовай і паводзінамі ўжо доўгі
час. Сярод іх ёсць земляробы і пастухі,
якія пасуць і дояць іншых насякомых,
каб атрымаць іх салодкую вадкасць;
ёсць архітэктары, якія майструюць
цэлыя кварталы; ёсць сталяры, выт-
ворцы паперы, рабаўладальнікі, маг-
ільшчыкі. Ёсць і такія насякомыя –
мурашкі, тэрміты, некаторыя пчолы і
восы, –  якія вядуць складаны гра-
мадскі лад жыцця.

Насякомыя паўсюль суправаджа-
юць чалавека – яны жывуць з ім пад
адным дахам, нападаюць на яго, пая-
даюць адзенне і ежу, спрачаюцца з ім
за ўраджай ці кружацца над ім у павет-
ры, нібы сняжынкі.

Такая сувязь чалавека і насякомага
нядзіўная. З’явіўшыся на Зямлі звыш
300 мільёнаў год назад, менавіта нася-
комыя “прынялі” чалавека ў свой
“свет”, у якім на момант яго прыхода
(3 мільёна год назад) ужо былі кветка-
выя расліны, урадлівыя глебы, лясы,
палі, саваны, чыстае паветра.

Колькасць насякомых амаль утрая
пераўзыходзіць колькасць іншых відаў
жывёл на Зямлі. Разнастайнасць па-
мераў цела прадстаўнікоў класа, які мы
тут разглядаем, звязана з гэтым. Са-
мыя малыя ў свеце крылатыя – на-
езнікі з сямейства Mymaridae – іх
лічынкі развіваюцца ў яйках іншых
насякомых. Адныя з самых вялікіх
сучасных насякомых – гіганцкі трапі-
чны палачнік (даўжыня каля 38 см)  і
матылёк атлас з Індыі. Размах яго кры-
лаў каля 25 см -  як у чорнага дразда. А
размах крылаў адной з продкавых форм
стрыбаўкі складае 75 см. Аднак, нася-
комыя-гіганты, як у мінулыя часы, так
і ў нашыя – з’ява выключная. Боль-
шасць з іх не перавышвае ў даўжыню
аднаго сантыметра.

Фізічная сіла, якой надзеленыя на-
сякомыя, не адпавядае іх памерам.

Напрыклад, мурашка можа цягнуць
каменьчык прыблізна ў 50 разоў цяжэй-
шы за яго самога, а пчала – у 300. Калі
б чалавек валодаў такой сілай, ён змог
бы цягнуць тры дзесяцітонных груза-
вых прычэпа!!! А калі б меў магчы-
масць скакаць як кабылкі, то змог бы
“праляцець” адлегласць, роўную адной
трэці даўжыні фут-
больнага поля.

Такія магчымасці
насякомых можна ра-
стлумачыць будовай іх
мускулатуры. У чала-
века 800 асобных
мышц, у кабылкі – каля 900, а ў нека-
торых вусеніц – да 4 тысяч і больш.
Акрамя таго, мышцы насякомых
вельмі вынослівыя: пладовую мушку
можна заставіць лётаць без перапынку
6 з паловай гадзін, а пустынную саран-
чу – 9.

За 300 мільёнаў год насякомыя
прайшлі вялікі шлях прыстасаванняў
(адаптацый) да розных умоў жыцця.
Для прыклада дастаткова пералічыць
прадметы, якімі яны з задавальненнем
частуюцца: пэндзалі маляроў, вінныя

пробкі, муміі, музейныя чучалы, та-
бак, перац, опіўм. У пошуках натураль-
най ежы насякомым дапамагае зрок і
дотык. Галоўнае для гэтага – сонечны
дзень і луг, багаты сінімі, фіялетавымі,
жоўтымі і зялёнымі колерамі. Дарэчы
сказаць, што кветкі чырвонага колеру
некаторыя пчолы, напрыклад, не на-
ведваюць: для іх ён такі самы, як чор-
ны колер для чалавечага вока.

Не менш важную ролю ў жыцці кры-
латых выконваюць слых і нюх. Слых у
іх значна прасцейшы ў параўнанні з ча-
лавекам, але дыяпазон гукавога ўспры-
мання і адчувальнасць незвычайныя:
насякомыя ўспрымаюць ультрагукі, на
дзве актавы вышэйшыя самых высокіх
гукаў, якія  можа чуць чалавек. Цвыр-
кун, напрыклад, здольны адрозніць
гукі, якія выдае цвыркун іншай групы.

Слых дапамагае насякомым арыен-
тавацца, як гаворыцца, у прасторы: ля-
цець хутчэй з небяспечнага месца, ці
застацца і працягваць частавацца не-
ктарам; замерці і “не варушыцца”, ці
радасна сустракаць самца або самачку.
З дапамогай гэтага пачуцця крылатыя
могуць чуць песні сваіх братоў. Самым
музыкальным сярод насякомых з’яў-
ляецца беласнежны трубачык. Кабыл-
ка – самы нястомны музыкант: за лета
ён праводзіць адым крылом па другому
мільёны разоў. Цыкада – не скрыпач, а
барабаншчык. З іх спяваюць толькі
дарослыя самцы, а маляўкі і самкі зас-
таюцца безгалосымі. Гэта заўважыў
ужо 2400 год назад старажытнагрэчаскі
драматург Ксенарх, які пісаў: “Шчасл-
івыя цыкады, –  у іх нямыя жонкі”.

Самыя прыкметныя воку ворганы
пачуццяў насяко-
мых – гэта вусікі або
антэны. Яны дазва-
ляюць крылатым
абмацоўваць, чуць,
смакаваць і нюхаць
асяроддзе, замяраць

тэмпературу і вільготнасць паветра. Му-
рашкі і пчолы сваімі вусікамі могуць
адрозніць слабыя растворы цукру ад
чыстай вады, а крывасасучыя насяко-
мыя – знайсці здабычу па розніцы тэм-
пературы цела ахвяры і паветра.

Вось такія яны маленькія, здагадл-
івыя, працавітыя, складаныя гэтыя
насякомыя. Асаблівыя, нібы
“прыйшлі да нас з іншай планеты”…

Падрыхтавала

Белязюн Гелена

Кабылка – самы нястомны музыкант:
за лета ён праводзіць адым крылом па
другому мільёны разоў

Калі б чалавек валодаў
такой сілай, ён змог бы
цягнуць тры
дзесяцітонных грузавых
прычэпа!!!

На тое і нядзелі, каб спраўлялі вяселлі
Скончылася гарачае лета, якое, як

высветлілася ў размовах паміж пяці-

курсніцамі, што вяліся ў першыя дні

навучальнага года, было багатым на

вяселлі. У доказ гэтаму па руках хадзілі

шматлікія вясельныя фотаздымкі.

Як чалавека, што мае дачыненне да
біялогіі, мяне зацікавіла гэтая тэма не
толькі з пункту гледжання прыгажосці
відовішча і асабістай радасці за сваіх са-
курсніц, але і з боку станоўчага стаўлен-
ня да павялічэння колькасці беларусаў
на гэтым свеце. Нават калі праз пэўны
час на Зямлі застанецца толькі «залаты
мільярд», хацелася б, каб доля белару-
саў у ім была дастатковай. А абрад вя-
селля мае менавіта такую непасрэдную
функцыю – ствараць новыя сем’і, каб у
іх нараджалася  многа здаровых дзетак.
Аб гэтым сведчаць усе вясельныя песні і
пажаданні нашых продкаў.

Вяселле – адзін з самых вясёлых і
прыгожых абрадаў на Беларусі. Але ж
вясельныя ўрачыстасці пачыналіся
спрадвеку ў нашым краі з другой пало-
вы кастрычніка (з
Пакроваў) і доўжы-
ліся да 28 лістапада
– дня, з якога пачы-
наецца піліпаўскі
пост. Улетку ж на-
шым продкам не
было часу гуляць вяселлі: трэба было
завіхацца на зямлі. Існуюць  яшчэ два
перыяды, калі ў нас традыцыйна спраў-
лялі вяселлі: адзін з іх – мясаед – час
пасля Калядаў (7 студзеня) да перадве-
лікоднага посту (пачынаецца на 7 тыдні
да Вялікадня), а другі – ад Пятроўкі
(12 ліпеня) да пачатку жніва (2
жніўня).

У наш час шмат што з вясельных
абрадаў ужо забылася, а тое, што заха-
валася, страціла свой першапачатковы
сэнс. Таму, выкарыстоўваючы кнігі «З
крыніц спрадвечных» У. Сысова і
«Сімволіка беларускай культуры» Я.
Крука, я ў некалькіх нумарах нашай
газеты паспрабую прывесці самыя ціка-
выя звесткі, якія дапамогуць глыбей
зразумець сэнс усяго абраду вяселля, а
таксама пазбегнуць памылак.

Традыцыйнае вяселле гулялі пера-
важна два дні: у нядзелю ў хаце мала-
дой  пачыналі, а ў панядзелак заканч-
валі ў маладога.

У першы дзень вяселля, адразу пас-
ля поўдня, жаніх са сваёю дружынаю
выязджаў да маладой. Маці, праводзя-
чы сына ў дарогу, перакрыжоўвала яго

ўслед рукою. У дзяў-
чыны-нявесты такса-
ма з абеда пачыналі
збірацца госці – яе
радзіна. Дзяўчаты ў
гэты час адводзілі ма-
ладую ў адну з су-

седніх хат, каб апрануць у вясельнае
ўбранне і схаваць ад жаніха. Да выба-
ру такой хаты існавалі пэўныя патра-
баванні: маладую нельга было пера-
водзіць праз дарогу, а таму хата павін-
на была стаяць па тым баку вуліцы,
дзе жыла маладая; гэта павінна была
быць хата добрых, багатых і шчаслі-
вых гаспадароў, каб такая доля была і
ў новай сям’і; не перапраналі нявесту ў
хаце ўдавы або ўдаўца.

Прыехаўшы на двор да маладой, аб
чым абвяшчаў усіх прысутных вясёлы
звон бубенчыкаў на конскай вупражы
(адсюль сучасная традыцыя гудзець
сігналамі аўтамашын), малады ішоў
шукаць нявесту. Знайшоўшы і выкуп-
іўшы разам з паджанішкам (зараз свед-
кам) у дзяўчат сваю каханую, хлопец
браў яе за руку, вёў у хату да бацькоў і
гасцей, тройчы абводзіў вакол стала па
ходу сонца і за трэцім разам садзіўся з
ёю за стол.

 Асаблівым і вельмі важным быў
парадак размяшчэння за сталом. Ста-

лы ставіліся літарай «Г» так, каб ву-
гал быў у чырвоным куце хаты, туды
сядалі маладыя. Радзіна хлопца сяда-
ла па левы бок ад кута, радзіна дзяў-
чыны – па правы. Такім чынам не ат-
рымоўвалася так, як зараз, калі стол
ставяць літарай «П», – госці сядзяць
спінаю адзін да аднаго, быццам не хо-
чуць нават глядзець на сваіх новых сва-
якоў. Пачыналася застолле, якое, ад-
нак, не было вельмі працяглым, бо трэ-
ба было выпраўляцца ў храм, каб аб-
вянчацца.

«Абсяванне» жытам маладых пры
выпраўленні іх пад вянец, якое рабіла
маці маладой, мела наступны сэнс:
жыта – сімвал багацця, таму такое «аб-
сяванне» зычыла маладым добрай долі.
Акрамя таго, абыходзячы тройчы ўвесь
вясельны «картэж», маці як бы замы-
кала кола, якое павінна было абара-
няць усіх ад бяды ў дарозе. Бацька ў
гэты ж час абыходзіў выязджаючых з
абразом. Кола з гэтага моманту нельга
было размыкаць, аж покуль не дабя-
руцца да месца. Вы спытаеце, а што ж
рабіць бацькам, як ім сесці ў машыну?
А справа ў тым, што на Беларусі пад
час абраду вяселля і некаторых іншых
галоўную ролю выконвалі хросныя
бацькі, якія і ехалі разам з маладымі,
а крыўныя заставаліся ў хаце, каб
рыхтавацца да сустрэчы ўжо створанай
новай сям’і... Працяг чытайце ў на-
ступным нумары.

Падрыхтавала

Вольга Сташко

А абрад вяселля мае менавіта такую непасрэдную функцію – ствараць новыя сем’і

Святы  Беларусі

Госці сядзяць спінаю
адзін да аднаго, быццам
не хочуць нават
глядзець на сваіх новых
сваякоў.

Гармонія
друкаванай кнігі

Заходжу ў кніжную краму і ўпэўне-

най хадой накіроўваюся да ўлюбёнага

мною куточка, дзе знаходзяцца кнігі на

роднай мове. Вакол шмат людзей – най-

больш моладзь. Радуюся, што сучасная

моладзь чытае. Але прыгледзеўшыся

да пазіцый «заўзятых чытачоў», разу-

мею, што большасць таўчэцца ля кан-

цылярскіх тавараў ды віншавальных

паштовак; яшчэ адну частку пакупні-

коў складаюць бацькі школьнікаў, што

шукаюць друкаваныя сшыткі ды дапа-

можнікі – прымушаюць су часныя ме-

тодыкі навучання. Цікава, для якой

колькасці наведвальнікаў з’яўляецца

аксіёмай наступнае вядомае выказван-

не: «Кніга – найлепшы падарунак»?

А што наконт студэнтаў? У іх, ка-
нешне, ёсць грунтоўны аргумент у до-
вад сваёй невінаватасці – кніга сёння

каштуе немалых грошаў. Ды і зусім,
навошта марнаваць свой час, шукаю-
чы патрэбную кнігу сярод стосаў, што
поўняць сабою незлічоныя паліцы,
калі ёсць сучасны, хуткі і даступны
Internet. Тым больш, вышэйзгаданыя
паліцы маюць схільнасць скончвацца
хутчэй, чым адшукаецца тое, што Вам
патрэбна.

Я згодная з усімі аргументамі і лічу,
што Internet – адна з найбуйнейшых
вынаходак сучаснасці. Але дазвольце
мне замовіць колькі сціплых словаў у
абарону друкаванага твору. Кніга – гэта
сапраўды ТВОР, які ўвасабляе ў сабе
працу жывых людзей. Вынікам гэтай
працы з’яўляецца матэрыяльная рэч:
яе цяжар Вы можаце адчуць у руках,
можаце дакрануцца да шурпатай ці
гладкай паперы, пагартаць пальцамі яе

Вельмі добрай альтэрнатывай

кніжным крамам з’яўляецца бібліятэ-

ка. Тут, у адрозненні ад першых, без

грашовых затрат можна атрымаць

шмат цікавых і каштоўных прадстаўн-

ікоў кніжнага свету. Вядома, складаней

знайсці найноўшыя выданні, але затое

якую атрымоўваеш асалоду, калі суст-

ракаеш загартаваную часам, можна ска-

заць, «настоеную» гадамі кнігу.

А што можна ўбачыць і знайсці ў
нашай бібліятэцы? Аб гэтым гутарым
з Галінай Міхайлаўнай, нашай шаноў-
най бібліятэкаркай.

“Pro Nobis”: Галіна Міхайлаўна, як

доўга Вы працуеце ў нас? Ці змяніўся

студэнт-чытач?

ГМ: Я працую ў бібліятэцы універсі-
тэта больш за 30 год, на біяфаку – з
1996 года. Апошнім часам панізіўся
ўзровень карыстання навуковай літа-
ратурай па некаторых дысцыплінах.
Раней з большай ахвотай чыталі па-
запраграмную літаратуру.

“PN”: Мажліва, у нас ёсць рэдкія

кнігі, якія маюць асаблівую каштоў-

насць для біёлага/эколага?

ГМ: Раней было каля 20 такіх кніг.
Напрыклад, на тэму паходжання ча-

лавека. Але зараз іх перанеслі ў Фонд
рэдкай кнігі, які стварылі ў галоўным
корпусе універсітэта.

“PN”: Галіна Міхайлаўна, ці атры-

моўвала апошнім часам  наша біблія-

тэка новыя кнігі?

ГМ: Так. Дзве кнігі нашых выклад-
чыкаў – “Зборнік задач па хіміі” Тума-
нава Веніаміна Мікіціча і “Сацыльная

экалогія. Біялагічныя і медыцынскія
аспекты” Паўловіча Сяргея Аляксанд-
равіча. Таксама “Агульная хімія”
Глінкі. Чакаем новую “Малекулярную
біялогію”. Значна папоўніўся біблія-
тэчны фонд літаратурай па сістэматы-
цы вышэйшых раслін, заалогіі, хіміі.

“PN”: Ці даступныя гэтыя кнігі для

чытачоў?

Галіна Міхайлаўна працуе ў бібліятэцы універсітэта больш за 30 год,
на біяфаку – з 1996 года.

старонкі, адчуць іхні шоргат і пах. Ка-
нешне, у выпадку з кнігай, больш каш-
тоўным бачыцца зусім іншы – духоў-
ны – аспект, якім мае быць яе змест.
Але асабіста я адчуваю нейкую халад-
наватую аддаленасць, калі ўглядаюся
ў тэкст на экране манітора. Гэта таму,
што з кнігай прасцей усталяваць кан-
такт на фізічным узроўні – дастаткова
проста ўзяць яе ў рукі. Здаецца, было б
не вельмі ўтульна ўспрымаць інфарма-
цыю, трымаючы ў абдоймах манітор ПК.

Вядома, я нікому не навязваю свае
погляды. Я проста хачу падзяліцца з
Вамі тымі светлымі пачуццямі, якія
авалодваюць мною, калі я бачу, як
высыхае на папяровай старонцы салё-
ная кропля, што была выклікана дум-
камі і пачуццямі творца, якія ператва-
рыліся ў мае думкі і пачуцці. Гэтак уз-
нікае повязь між духоўным і матэры-
яльным. З курса філасофіі памятаю,
што больш гарманічна, калі суіснуюць
два гэтыя паняткі. Гармонія і пачуццё
завершанасці адчуваюцца лепш, калі
я магу, перагарнуўшы апошнюю ста-
ронку, закрыць кнігу і яшчэ колькі часу
чуць у руках яе цеплыню. Магчыма,
камусьці больш даспадобы націснуць
клавішу і закрыць чарговае window.

ГМ: Амаль усе выдаем на фармуляр
ці чытацкі білет. З-за таго, што вучэб-
най літаратуры ўсё ж не хапае, намага-
юся найбольш раўнамерна размерка-
ваць яе на пачатку навучальнага года.
Увесь час вяду запіс чытачоў на атры-
манне літаратуры чытальнай залы ў
чарговым парадку.

“PN”: Вы робіце выставы кніг у

бібліятэцы.  На чым заснаваны прын-

цып, па якім  Вы падбіраеце кнігі?

ГМ: Бывае па-рознаму. Часам я раб-
лю выставы да асаблівых дат, напрык-
лад, сёння выстава прысвечана Сусвет-
наму дню аховы жывёл. Часцей я раю-
ся з выкладчыкамі розных кафедраў:
Созінавым А.В., Янчурэвіч В.В., Пры-
былоўскай Н.С., Жэбрак І.С., Зубок
Н.М., Копысавай Т.А., Бяловай Е.А.,
Паўловіч Н.В., Рэзяпкіным В.І. і
іншымі. А яшчэ я пільную, на якія
тэмы студэнты найчасцей бяруць кнігі
– тыя і выстаўляю. Вось, бачыце, ёсць
яшчэ асобная палічка “У дапамогу за-
вочніку” – каб студэнты-завочнікі ве-
далі свае кнігі, як кажуць, “у твар”.

“PN”: Як часта можна пабачыць но-

вую выставу?

ГМ: Я намагаюся, каб гэта адбыва-
лася два разы на месяц, а новыя кнігі
выстаўляю адпаведна  іх атрыманню.

“PN”: Якія пажаданні Вы хацелі б

выказаць  чытачам?

ГМ: Па-першае, каб у тэрмін здавалі
кнігі, асабліва за год навучання. Гэта
галоўнае пажаданне. Таксама хацела-
ся б, каб шанавалі кнігу: не крэслілі ў
ёй, бераглі старонкі. Але я хачу выка-
заць і сваю падзяку нашым студэнтам
за тое, што дапамагаюць у падрыхтоў-
цы фармуляраў, папярэджваюць сваіх
аднакурснікаў-даўжнікоў, дапамага-
юць прыбіраць памяшканне бібліятэкі
(тут Галіна Міхайлаўна пачала перал-
ічваць прозвішчы студэнтаў, але мы не
будзем іх прыводзіць па прычыне неда-
хопу месца).

 “PN”: Вялікі дзякуй. Жадаем Вам

пунктуальных чытачоў, якія шануюць

кнігі і літаратуру, а таксама болей но-

вых і цікавых кніг.

ГМ: І вам дзякуй. Я б вельмі хацела,
каб вашае апошняе пажаданне спраўд-
зілася.

Хадзіла ў краму і гутарыла

Вольга Сташко

Запрасіце ў сад сінічак
Роля гэтых маленькіх, але бойкіх і вясёлых птушак у абароне нашых садоў ад

розных шкоднікаў, магчыма, ацэньвалася не заўсёды належным чынам. А між

іншым, менавіта яны ў любую пару года абследуюць кроны дрэў у пошуках нася-

комых і іхных яек, лічынак. За суткі сінічка з’ядае столькі насякомых, колькі яна

важыць сама.

Гнёзды гэтыя птушкі будуюць у кра-
савіку, летам выкормліваюць птуша-
нят. Увосень яны пакідаюць гнёзды,
збіраюцца ў чароды і качуюць па пар-
ках і садах. Вялікія страты сярод сініц
у час зімовай бяскорміцы — бывае гіне
8 з 9 птушак. Працавітыя сінічкі мо-
гуць самастойна здабываць сабе корм,
але ў складаных умовах надвор’я ім
прыходзіцца вельмі цяжка. Страшныя
для іх моцныя снегапады, галалёдзіца
і нават адліга, бо лёд і снег пакрыва-
юць сабой галінкі, што робіць цяжкім
здабыванне корму. Калі вы будзеце стра-
саць снег з галінак дрэў, то не толькі
дапаможаце самім дрэўцам пазбавіцца
ад цяжару снегу, але і птушкі скажуць
вам за гэта дзякуй.

А яшчэ і сінічкі, і іншыя птушкі
будуць вельмі ўдзячныя, калі вы злад-
зіце кармушкі. Іх можна зрабіць з пла-
стыкавых бутэлек, выразаўшы адзін
бок і падвесіўшы да галінак дрэва.

Такім жа чынам можна зрабіць кар-
мушку і з папяровага пакета з-пад ма-
лака. Можна яшчэ да сукоў дрэва пры-
мацаваць столік з борцікамі, а над ім з
дапамогай дроту падвесіць уніз рыль-
цам бутэльку, напоўненую кормам. Па
меры паядання, корм самацёкам будзе
сыпацца на столік, пастаянна напаў-
няючы кармушку. Зручныя кармушкі
для сінічак атрымліваюцца з капрона-
вай сеткі для гародніны. У яе заклад-
ваюць рэшткі несалёнага сала, каўба-
сы — усё, што засталося непатрэбным
на кухні, і вывешваюць на дрэва.
Птушкі клююць корм з сеткі, чапляю-
чыся за яе, што вельмі ўтульна для іх.
Акрамя мясной ежы сініцы любяць
насенне сланечніку і канапель. Удзяч-
ныя яны будуць за пакрышаны белы
хлеб, зярняткі аўса.

Калі вы будзеце сябраваць з сінічкамі
зімой, то вясной яны застануцца ў ва-
шым садзе на гнездаванне.

Калі вы будзеце сябраваць з сінічкамі зімой, то вясной яны застануцца ў вашым
садзе на гнездаванне

Што такое cтудэнцкі гарадок
Яшчэ цэлае лета і нават верасень

многія студэнты беглі ў медпункт па

старым адрасе (вул. Даватара, 27). Ад-

нак, на дзвярах іх сустракалі новая і

незнаёмая дагэтуль шыльда “Студэнцкі

гарадок” ды аркуш паперы, на якім руч-

каю было напісана, што медыкі на

іншым месцы. У чым тут справа?

У чэрвені 2005 года рэктарам было
зацверджана палажэнне аб стварэнні ва
Установе адукацыі “Гродзенскі Дзяр-
жаўны Універсітэт імя Янкі Купалы”
студэнцкага гарадка (далей – студгара-
док).

Студгарадок – гэта адзіны комлекс
студэнтаў універсітэта, якія жывуць у
інтэрнатах, а таксама супрацоўнікаў,
якія забяспечваюць іх (інтэрнатаў)
жыццяздольнасць.
Асноўныя мэты дзейнасці
студгарадка:

1. Забеспячэнне рацыянальнай экс-
плуатацыі інтэрнатаў.

2. Ажыццяўленне ідэалагічнай і
выхаваўчай работы са студэнтамі, якія
жывуць у інтэрнатах.

3. Педагагічная, псіхалагічная і са-
цыяльная падтрымка студэнтаў, якія
жывуць у інтэрнатах.

4. Забеспячэнне пасялення і пражы-
вання студэнтаў ў інтэрнатах універсі-
тэта і прытрымлівання імі ўсталява-
ных нарматыўнымі дакументамі
правіл.
З пералічанага выцякаюць
наступныя задачы:

1. Арганізацыйныя. Арганізацыя
працэса пасялення, прапіскі, выпіскі
іншагародніх студэнтаў, магістрантаў,
аспірантаў, кантроль над пражываннем
і г. д.

2. Інфармацыйна-ідэалагічныя і ме-
тадычныя. Арганізацыя інфармавання
студэнтаў інтэрнатаў. Аказанне псіха-
лагічнай дапамогі студэнтам. Распра-
цоўка новых педтэхналогій па выха-
ваўчай рабоце са студэнтамі. Далучэн-
не іх да духоўных каштоўнасцяў бела-
рускага грамадства, традыцый краіны,
рэгіёна і універсітэта.

3. Культурныя і фізкультурна-азда-
раўленчыя. Правядзенне культурных
мерапрыемстваў. Арганізацыя клубнай
і гуртковай работы ў інтэрнатах. Пра-

паганда фізічнай культуры і здаровага
ладу жыцця.

У склад гарадка ўваходзяць студэн-
ты, якія жывуць у інтэрнатах універс-
ітэта і дырэкцыя студгарадка. Дырэк-
цыя з’яўляецца структурным падразд-
зяленнем універсітэта, можа мець свае
пячаткі і штампы. Дырэкцыя склада-
ецца з: дырэктара; намесніка дырэкта-
ра; метадыста па арганізацыі ідэалагі-
чнай і выхаваўчай работы са студэнтамі,
якія жывуць у інтэрнатах; выхаваце-
лей у інтэрнатах; псіхолагаў; культар-
ганізатараў; фізарганізатараў; пашпар-
тыстаў; загадчыц інтэрнатаў; працаў-
нікоў, якія забяспечваюць прапускную
сістэму і гаспадарча-рамонтныя функ-
цыі. На дадзены момант дырэктарам
студгарадка з’яўляецца Кабяк Г. М.

Студгарадок аб’ядноўвае ў адзіны
комплекс інтэрнаты № 2, 3, 4, студэнц-
кія паверхі ў гасцініцы “Гродна”, а так-
сама інтэрнат № 5 (р-н “Дзевятоўка”),
які яшчэ будуецца. Колькасць студэн-
таў у іх складае звыш 3000 чалавек.

Карэспандэнтам нашай газеты пат-
рапіла задаць некалькі пытанняў на-
месніку дырэктара студгарадка Івано-
вай В. У.

«PN»: Ці ёсць у студгарадка сувязі з

аналагічнымі структурамі ў рэспублі-

цы і за яе межамі?

В.У.: Так. У верасні Георгій Мікала-
евіч Кабяк наведаў сталіцу, дзе пазнаё-
міўся з структурай і функцыянаваннем

студгарадка Беларускага Дзяржаўнага
Універсітэта, які быў створаны ў 1974
годзе. Зразумела, што ад іх ёсць што
пераняць і чаму павучыцца. Таму з
кожным годам кантакты і сувязі бу-
дуць пашырацца.

«PN»: Якія праекты і праграмы рас-

працоўваюцца ?

В.У.: На пачатку кастрычніка быў
агавораны праект “Ад верасня да верас-
ня”. Яго мэтай з’яўляецца інфармаван-
не студэнтаў аб структуры універсітэта,
падзеях, якія ў ім адбываюцца і г.д.
Гэта будзе праходзіць у форме сустрэч,
размоў у кожным інтэрнаце паасобку ці
разам. У планах рэалізацыя і яшчэ ад-
ной ідэі – узнавіць гісторыю інтэрнатаў
студгарадка: ад даты іх пабудовы да біяг-
рафіі многіх знакамітых людзей, якія
жылі ў іх у студэнцкія гады.

«PN»: Па якіх пытаннях можна звяр-

тацца ў дырэкцыю студгарадка?

В.У.: Па розных пытаннях, якія ў
Вас узніклі. З гэтага года ў склад студ-
гарадка ўвайшоў і псіхалагічны цэнтр.
Акрамя гэтага, у памяшканні студга-
радка ёсць пакой, дзе збіраецца для
вырашэння розных пытанняў студэн-
цкае самакіраванне.

Нагадаем адрас студгарадка: вул.
Даватара, 27 (інтэрнат №2). Уваход
знадворку! Час працы: 8.30 – 17.00.

Выведвалі

Белязюн Гелена і Гупянец Дзмітрый

Вул. Даватара, 27 (інтэрнат №2). Уваход знадворку! Час працы: 8.30 – 17.00

Каму жыць
ў інтэрнаце?

Кожны год ВНУ папаўняюцца

новымі студэнтамі, у тым ліку і

іншагароднімі. Перад імі адразу

паўстае пытанне аб пражыванні ў

новым горадзе. Самым

аптымальным варыянтам у такім

выпадку з’яўляецца інтэрнат.

Аднак, зачапіцца за яго не так ужо і

проста!

Студэнтаў прымаюць у інтэрнат
па вызначаным правілам. У
першую чаргу месцы ў інтэрнатах
атрымоўваюць студэнты-
ільготнікі. Існуе тры катэгорыі
льготнікаў: дзеці-сіраты і
прыраўняныя да іх; інваліды 1 і 2
груп; дзеці, якія жывуць у зоне,
забруджанай пасля аварыі на
ЧАЭС.

Пасля разглядаюцца астатнія
заявы іншагародніх студэнтаў. Пры
гэтым улічваецца матэрыяльнае
становішча сям’і (мнагадзетныя
сем’і, бацькі- інваліды, адзін з
бацькоў не працуе ці выхоўвае
другое дзіця і т. п.). Акрамя таго,
улічваецца чарговасць: студэнту
старэйшых курсаў атрымаць месца
ў інтэрнаце значна лягчэй, чым
першакурсніку. У выпадку, калі ў
сям’і студэнта адбылося
надзвычайнае здарэнне, ён
атрымоўвае інтэрнат без чаргі.

Ва універсітэце існуе рэктарскі
фонд. Студэнты звяртаюцца да яго
ў тым выпадку, калі адбылося
надзвычайнае здарэнне, а ў
факультэта месцаў у інтэрнаце
няма.

У гэтым навучальным годзе на
факультэт біялогіі і экалогіі было
вылучана 15 месцаў у інтэрнаце.
Але, звычайна, на працягу года
колькасць месцаў павялічваецца,
што можа быць звязана з
адлічэннем студэнтаў, іх пераводам
на завочнае аддзяленне і г.д.

На дадзены момант на
Дзевятоўцы будуецца новы
інтэрнат нашага універсітэта. А
гэта азначае, што на кожны
факультэт будзе выдзелена яшчэ
каля 30 месцаў.

Бойка Маргарыта

Новыя кнігі на факультэце

Інтэрв’ю з Туманавым В.М.

Хутка з’явіцца ў крамах новы пад-
ручнік па мікрабіялогіі, вірусалогіі і
імуналогіі пад рэдакцыяй прафесара
Паўловіча Сяргея Аляксандравіча.
Кнігу ў восемсот старонак выдала
Мінская «Вышэйшая школа». Інтэр-
в’ю з Сяргеем Аляксандравічам чы-
тайце ў наступным нумары.

«Pro Nobis» («P.N.»): Веніамін

Мікіціч, вядома, што Вы выдалі новую

кнігу – «Тыпы і метады рашэння задач

па хіміі». Загадчык кафедры батанікі –

кнігу па хіміі?..

В.М.: Па-паршае, у мяне двайная спе-
цыяльнасць – біяхімія; па-другое, я ся-
род усяго выкладаю і методыку выкла-
дання хіміі, а раней вёў спецкурс
«Школьны хімічны практыкум», дзе
разглядаліся эксперыментальныя зада-
чы і лабараторныя вопыты. Акрамя
таго, я займаюся хіміяй з навучэнцамі
гродзенскага ліцэю і рыхтую удзельні-
каў алімпіяд па хіміі.

«P.N.»: Ці былі ў Вас цяжкасці пры

выданні?

В.М.: На момант выдання была пат-
рэба ў новых кнігах ва універсітэце,
таму дапамог факультэт. Калі ж выда-
вацца як самастойны аўтар, цяжкас-
цей, вядома, не пазбегнуць.

«P.N.»: Мы чулі, што некаторыя за-

дачы не маглі адолець нават выклад-

чыкі хіміі. Як Вы гэта пракаментуеце?

В.М.: Справа ў тым, што алімпіяд-
ныя заданні вельмі высокага ўзроўню і
патрабуюць практычных ведаў, а боль-
шасць настаўнікаў падкавана толькі ў
тэорыі.

«P.N.»: Ці збіраецеся Вы парадаваць

нас у хуткім часе новымі выданнямі?

В.М.: У рэдакцыі ўжо ляжаць 11 маіх

артыкулаў па праблемах выкладання
хіміі, ёсць таксама артыкул і па бія-
логіі. Тут галоўнае адпрацаваць шлях
ад напісання кнігі да яе выдання.

«P.N.»: Жадаем вам пленнай працы.

Вялікі дзякуй за размову.

В.М.: На здароўе!
Размаўляла

Вольга Сташко

«Злаві» сонца
Калі б Беларусь змагла «лавіць»

хаця б частку сонечнай энергіі, што

падае на паверхню рэспублікі, то наша

краіна магла б такім чынам на 100 пра-

цэнтаў забяспечыць свае энергетычныя

патрэбы, сцвярджаюць эксперты. Па

падліках, інтэгральныя плыні сонечна-

га выпраменьвання, якія ўваходзяць у

атмасферу Зямлі, амаль у 100 тысяч

разоў перавышаюць агульную ўстаноў-

леную магутнасць усіх электрастанцый

свету.

Перспектывы развіцця ў Беларусі
геліяэнергетыкі паспрабаваў вызна-
чыць кандыдат фізіка-матэматычных
навук, дацэнт кафедры энергафізікі
БДУ Мікалай Драздоў. Па яго падлі-
ках, каб забяспечыць энергетычны по-
пыт рэспублікі, дастаткова хаця б з

каэфіцыентам карыснага дзеяння 10
працэнтаў «перапрацоўваць» сонечную
энергію на плошчы квадрата з даўжы-
нёй стараны 17 кіламетраў.

Але ўся праблема сёння і зводзіцца
да таго, што чалавецтва пакуль што не
вынайшла эфектыўнай і, што важна,
таннай тэхналогіі выкарыстання сонеч-
най энергіі.

На Беларусі ўжо навучыліся скіро-
ўваць энергію сонца на падаграванне
вады. Найбольш перспектыўнай лічыц-
ца тэхналогія, заснаваная на выкары-
станні сонечных элементаў — паўпра-
вадніковых прыбораў, прызначаных
для непасрэднага ператварэння энергіі
аптычнага выпраменьвання ў элект-
рычную энергію.

Загадчык кафедры батанікі Туманаў
Веніамін Мікіціч

Нобелі - 2005
У мінулым месяцы былі ўру-

чаныя Нобелеўскія прэміі ў галі-

не фізіялогіі і медыцыны, хіміі і

фізікі, а таксама прэмія міру. У па-

нядзелак, 10 кастрычніка, Нобе-

леўскую прэмію па эканоміцы ат-

рымалі Роберт Аўман і Томас

Шэлінг. Афіцыйна прэміі, эквіва-

лентныя 1,29 млн долараў, будуць

уручаны ў снежні на ўрачыстай

цырымоніі ў Осла.

Дослед на сабе

Лаўрэатамі прэміі ў галіне
фізіялогіі і медыцыны сталі аўст-
ралійскія навукоўцы — 54-гадо-
вы Бары Маршал і 68-гадовы
Робін Уорэн, ганараваныя за дас-
ледаванні гастрыту і язвы страў-
ніка. Маршал і Уорэн даказалі,
што прычынаю захвор-
ванняў з’яўляюцца
бактэрыі Helikobakter
pylori. Аўстралійцы
зрабілі адкрыццё
яшчэ ў 1982 г., выя-
віўшы, што боль-
шасць хворых на га-
стрыт і язву страўніка
інфікаваны пэўнымі
бактэрыямі. Маршал вып-
рабаваў адкрыццё на ўласным ар-
ганізме: увёў бактэрыі, а потым
вылечыўся з дапамогай антыбіё-
тыкаў. Да гэтага лічылася, што
прычынай гастрыту і язвы ёсць
няправільны лад жыцця, праз-
мерна вострая ежа, стрэсы. Цяпер,
дзякуючы адкрыццю Маршала і
Уорэна, можна цалкам вылечыц-

Анты-Нобель-2005
 14 кастрычніка ў Гарвардзкім універсітэце

ўручана прэмія «Ig Nobel» («Шнобелеўская»

прэмія) за 2005 год, якая прысуджаецца за

смешныя і непатрэбныя адкрыцці.

Прэмію ў галіне хіміі атрымалі супрацоўнікі
універсітэту Мінесоты Эдвард Каслер і Браян
Гетэльфінгер, якія высветлілі, што людзі ў
сіропе плаваюць гэтак жа хутка, як і ў вадзе.

Бена Меер-Рохаў (універсітэт Оўлю,
Фінляндыя) і Ёзэф Галь з універсітэту Лоран-
да (Вугоршчына) атрымалі прэмію за тэарэтыч-
ны аналіз працэсу спаражнення пінгвінаў. У
ходзе доследаў яны высветлілі, што экскрэмен-
ты далятаюць да 40 см. Пры гэтым яны выву-
чылі ціск, неабходны для спаражнення: ён
аказаўся ад 10 да 60 кілапаскаляў (0,1 —0,6
атмасферы), што больш, чым у людзей.

Прэмію па літаратуры атрымалі спамеры з
Нігерыі, якія маляўніча прасілі дапамогі ў по-
шуку скарбаў, што нібыта належаць ім.

Гаўры Нанда з Масачусэцкага тэхналагіч-
нага інстытуту атрымала «Шнобеля» ў галіне
эканомікі. Вынаходніца прыдумала
будзільнік «СІоску», які хаваецца ад уладаль-
ніка, перасоўваючыся на колцах. Тэарэтычна,
гэта мае эканоміць працоўны час, бо ў пошу-
ках будзільніка людзі павінны канчаткова
прачынацца.

Прэмію па фізіцы прысудзілі за доследы з
бітумам, якія праводзіў Томас Парнел з уні-
версітэту Кіўінзленду ў 1972 г, а цяпер працяг-
вае яго калега Джон Мейнстоўн. Даследчыкі
лічаць, што насамрэч астылы бітум — вадкі,
хоць і знаходзіцца ў цвёрдым стане. Для дока-
зу Парнел змясціў астылы бітум у варонку.
Першая кропля ўпала праз восем год, другая
— яшчэ праз дзевяць. Мейнстоўн дачакаўся
восьмай кроплі ў 2000 г.

ца ад гастрыту ці язвы страўніка.
Бакгэрыямі, што выклікаюць гэ-
тыя хваробы, інфікавана дзве тра-
ціны насельніцтва Зямлі, аднак у
большасці людзей яны не выклі-
каюць аніякіх захворванняў.
Паскораны хімічны
сінтэз

«Нобеля-2005» у галіне хіміі
падзялілі тры навукоўцы — фран-
цуз Іў Шавен, амерыканцы Роберт
Грабс і Рычард Шрок — за распра-
цоўку новых метадаў абменных
рэакцый (метатэзіс) у арганічным
сінтэзе. Навукоўцы звярнулі ўвагу
на працэсы рэарганізацыі малеку-
лаў вугляроду, фармаванне і раз-
бурэнне новых хімічных сувязяў і
стварылі прынцыпова новыя ката-

лізатары. Метад метатэз-
ісу з’явіўся пад сорак

гадоў таму, але яго
ня надта практыка-
валі хімікі. Цяпер
метатэзіс станецца
адной з самых важ-

ных рэакцый у арга-
нічнай хіміі. Гэта

дазволіць рабіць най-
больш дакладны, хуткі і

чысты сінтэз рэчываў у вытворчасці
лекаў, поліматэрыялаў і клят-
чаткі. Вынікі гэтых даследаванняў
будуць мець вялікае значэнне для
фармацэў-тыкі і распрацоўкі но-
вых сінтэтычных матэрыялаў, а
таксама дапамогуць зменшыць
колькасць небяспечных адкідаў
хімічнай індустрыі.

Свет навукі


